
Nd. 694. Nefndarálit [137. mál]
um frv. til laga um sjö nýja héraðsskóla.

Frá minni hl. menntamálanefndar.

Menntamálanefnd varð ekki sammála um afgreiðslu frv. Meiri hl. (BGr, ÓL,
DÓ, EI) leggur til, að málinu verði vísað til ríkisstjórnarinnar, en minni hl. (BFB
og SE) mælir með því, að frv. verði samþykkt. Einn nefndarmanna (EOl) var fjar-
verandi, er málið var afgreitt.

Fræðslulöggjöfin frá 1946herti, svo sem kunnugt er, mjög á skyldunámi unglinga.
Héraðsskólar þeir, sem fyrir voru, hafa átt ríkan þátt í því að auðvelda unglingum
tilskilið framhaldsnám í viðkomandi skólahéruðum. En mörg héruð víðs vegar um
land höfðu ekki slíkan bakhjarl. Aðeins einn héraðsskóli hefur verið reistur síðan,
Skógaskóli, sem tók til starfa árið 1949.

Allir hafa héraðsskólarnir reynzt hin öflugasta lyftistöng í fræðslumálum, hver
á sínu svæði, og auk þess veitt unglingum annars staðar að ómetanlega hjálp í fram-
haldsnámi.

Það segir sig sjálft, að í þeim héruðum úti um land, sem enga slíka framhalds-
skóla hafa búið við, hefur námsaðstaða unglinga verið hin erfiðasta og eftir því,
sem talið er, farið hríðversnandi. Þar hafa ákvæði fræðslulaga eigi verið fram-
kvæmd nema að mjög takmörkuðu leyti. Þetta hefur verið og er að sjálfsögðu
óviðunandi ástand og misrétti, sem leiðrétta verður og það sem fyrst.

Frv. miðar í þá átt að leysa með myndarlegu átaki úr þessum augljósa vanda
og binda endi á 15 ára kyrrstöðutímabil í byggingarframkvæmdum að því er varðar
nýja héraðsskóla.

Frv. gerir ráð fyrir því, að ríkið láti reisa 7 nýja héraðsskóla, þ. e. heimavistar-
gagnfræðaskóla, í þágu hinna dreifðu byggða. Sýslur þær, sem samkvæmt frv. eiga
að fá i fyrstu lotu héraðsskóla innan sinna marka, eru þessar:

Norður-Þingeyjarsýsla.
Eyjafjarðarsýsla.
Skagafjarðarsýsla.
Barðastrandarsýsla.
Dalasýsla.
Snæfellsnessýsla.
Austur-Skaftafellssýsla.
Skóla þessa skal ríkið reisa og síðan reka á sinn kostnað, enda er sú skipan í

fullu samræmi við þróun héraðsskólamála.
Sú kyrrð, sem í þessum efnum hefur ríkt undanfarin mörg ár, veldur því eðli-

lega, að hafa verður hraða á um framkvæmdir og engum tíma má glata úr þessu.
Öll frekari töf er einungis til að auka á þau vandkvæði, sem þegar eru ærin fyrir,
um nauðsynlega og lögbundna framkvæmd fræðslumála í dreifbýli.

Með skírskotun til þess, er við höfum hér rakið, og enn fremur til ýtarlegrar
greinargerðar, sem frv. fylgir, leggjum við til, að frv. verði samþykkt.

Við leyfum okkur að láta fylgja nefndaráliti nu þessi skjöl:
1. Ályktun fræðsluráðs Eyjafjarðarsýslu.
2. Álit skólamálafundar Eyfirðinga.



3. Samþykktir Ungmennasambands Eyjafjarðar.
4. Samþykkt sýslunefndar Austur-Skaftafellssýslu.
5. Samþykktir bændafundar í Austur-Skaftafellssýslu.

Alþingi, 5. maí 1965.

Björn Fr. Björnsson,
frsm.

Sigurvin Einarsson.

Fylgi~jal I.

Ályktun samþykkt á fundi fræðsluráðs Eyjafjarðarsýslu 25. apríl 1964.
Fundur um skólamál, haldinn á Akureyri laugardaginn 25. apríl 1964,af fræðslu-

ráði Eyjafjarðarsýslu með oddvitum, skólanefndaformönnum og skólastjórum, gerir
svo hljóðandi ályktun:

"Þar sem miklir örðugleikar eru nú orðnir á því að koma unglingum i gagn-
fræðanám og jafnvel skortir viða aðstöðu til, að hægt sé að kenna þeim til unglinga-
prófs, telur fundurinn, að ekki megi lengur við þetta una, að brýna nauðsyn beri til,
að hafizt verði handa um að koma á fót nægum húsakosti í héraðinu til að ráða bót
á þessu eða málið verði leyst á annan hátt, svo að viðunandi sé.

Skorar fundurinn á fræðslumálastjórn, sýslunefnd og fræðsluráð Eyjarfjarðar-
sýslu að leggja þessu málefni lið og koma með tillögur til úrlausnar. Enn fremur
skorar fundurinn á þingmenn Norðurlandskjördæmis eystra að beita sér fyrir þvi,
að fjárveiting fáist til þessarar skólabyggingar.

Með því að sýnt er, að endanleg lausn þessa vandamáls mundi taka nokkur ár,
og víst er, að umsóknum um skólavistir, sem ekki er hægt að sinna, fer fjölgandi,
þyrfti að vinda bráðan bug að því að koma þessu máli á einhvern rekspöl sem allra
fyrst.

Enn fremur skorar fundurinn á fræðslumálastjórn og fræðsluráð að hlutast til
um, að öll skólahverfi sýslunnar öðlist aðstöðu til að skila nemendum með
unglingapróf."

Fylgiskjal II.
Héraðsskóli í Eyjafirði.

A fundi, sem fræðsluráð Eyjafjarðarsýslu hafði með hreppsnefndaroddvitum,
skólanefndaformönnum og skólastjórum úr sýslunni á Akureyri 25. april í vor, komu
fram mjög eindregnar óskir um, að hafizt yrði handa um byggingu héraðsskóla i
Eyjafjarðarsýslu eins fljótt og auðið væri.

Viljum vér mí ítreka það, að reynsla undanfarandi ára hefur sýnt, að mjög
miklir örðugleikar eru nú orðnir á því að koma unglingum héðan úr sýslunni i
skóla gagnfræðastigsins, og má gera ráð fyrir, að þessir örðugleikar fari vaxandi
með auknum mannfjölda á komandi árum. Telur fræðsluráð sýslunnar það óhjá-
kvæmilegt, að reistir verði fleiri skólar en nú er völ á til að bæta úr þessari þörf,
og þá helzt heimavistarskóli til að taka við nemendum úr sveitunum, því að hvar-
vetna hefur verið betur séð fyrir skólaþörf þéttbýlisins.
Í Eyjafjarðarprófastsdæmi voru á s. l. ári fermd 373 ungmenni, og þó að Akur-

eyri, Siglufjörður og Ólafsfjörður séu undanskilin og geti nokkurn veginn fullnægt
skólaþörf hjá sér, eru samt eftir um 80 fermingarbörn árlega eða um 300 börn á
gagnfræðaskólaaldri, sem sjá þyrfti fyrir skólarými.

Er þetta reyndar meiri fjöldi barna en æskilegt þykir að hafa í einum skóla,
enda má gera ráð fyrir, að ekki haldi öll börn áfram námi, þegar lokið er unglinga-
prófi. Þeirri skoðun vex einnig fylgi, að börn hafi naumast þroska til að skipta um
skóla fyrr en í fyrsta lagi um fermingaraldur, eins og lengst hefur tíðkast i sveit-



um, og mætti þá sennilega víðast hvar kenna í barnaskólunum námsefni, sem svarar
fyrsta bekk unglingaskólans. án þess að bæta við kennurum, og spöruðust þannig
kennslukraftar að verulegu leyti.

Væri þá við hæfi að byggja einn héraðsskóla i Eyjafirði til að taka við unglingum
frá 14 ára aldri, og væri þeim skóla ætlað að annast kennslu í þrem bekkjum gagn-
fræðaskólans og k.enna undir landspróf þeim börnum, sem þess óska.

Þar sem Eyjafjarðarsýsla á nú fullt í fangi með að greiða stofnkostnað og
rekstrarkostnað húsmæðraskólans á Laugalandi að sínum hluta til móts við ríkið og
komið hefur í ljós, að bygging og rekstrarkostnaður svo stórra gagnfræðaskóla er
strjálbýlum sveitarfélögum fjárhagslega ofviða, enda viðurkennt af ríkinu með yfir-
töku héraðsskólanna, sbr. lög nr. 34 18. apríl 1962, þá er það eðlileg ósk, að ríkið
sjái landsbyggðinni fyrir slíkum skólum framvegis, þar sem þeir eru lika víðast hvar
sóttir úr öllum byggðarlögum landsins.

Skorar fræðsluráð því á fræðslumálastjórnina og þingmenn Norðurlandskjör-
dæmis eystra að undirbúa og leggja þegar fyrir það Alþingi, sem nú kemur saman,
frumvarp til laga um héraðsskóla í Eyjafirði, sem rekinn verði samkvæmt áður
nefndum lögum frá 18. apríl 1962.

t fræðsluráði Eyjafjarðarsýslu,

pt. Syðra-Laugalandi 9. október 1964.

Virðingarfyllst,

Einar Sigfússon. Benjamín Kristjánsson. Stefán Snævarr.
Aðalsteinn Jónsson. Jón Jónsson.

Fylgiskjal III.

UNGMENNASAMBAND EYJAFJARÐAR
Akureyri, 2. mai 1964.

Á ársþingi Ungmenna sambands Eyjafjarðar í Sólgarði 11. og 12. april 1964
urðu miklar umræður um nauðsyn þess, að byggður yrði héraðsskóli í Eyjafjarðar-
sýslu, sem leysti það vandræðaástand. sem nú ríkir i héraðinu i sambandi við mennt-
un unglinga. Voru gerðar einróma eftirfarandi samþykktir, sem ég leyfi mér hér með
að koma á framfæri:

"Ársþing Ungmennasambands Eyjarfjarðar, 11. og 12. april 1964, leggur áherzlu
á þá brýnu nauðsyn, að reistur verði sem fyrst héraðsskóli í Eyjafjarðarsýslu, og
samþykkir að senda frá sér eftirfarandi áskoranir:
1. Þingið skorar á fræðsluráð Eyjafjarðarsýslu að boða nú þegar fund með skóla-

stjórum, skólanefndarmönnum og oddvitum í sýslunni um héraðsskólamálið.
2. Þá skorar þingið á næsta sýslufund Eyjafjarðarsýslu að taka ákveðna afstöðu

til þessa nauðsynjamáls og hraða undirbúningi þess, svo að skólinn komist upp
sem fyrst.

3. Þingið hvetur alla alþingismenn kjördæmisins til að standa saman að flutningi
frumvarps á Alþingi um byggingu héraðsskóla í Eyjafjarðarsýslu og tryggja,
að til hans fáist fjárveiting, svo fljótt sem auðið er."

Virðingarfyllst,

F. h. Ungmennasambands Eyjafjarðar,

Þóroddur Jóhannsson,
framkvæmdastjóri.



Fylgiskjal IV.

SÝSLUMAÐURINNt SKAFTAFELLSSÝSLU
Vik í Mýrdal, 4. marz 1965.

Á sýslufundi Austur-Skaftafellssýslu, ár 1964, var samþykkt eftirfarandi tillaga:
37. Frá allsherjarnefnd.

"Sýslufundur Austur-Skaftafellsýslu 1964 telur, að brýn nauðsyn sé á þvi að
byggja héraðsskóla (heimavistarskóla gagnfræðastigs) í sýslunni, en telur jafn-
framt, að útilokað sé, að sýslan geti staðið straum af stofn- og rekstrarkostnaði
slikrar stofnunar, samkvæmt lögum nr. 41 frá 1955. Skorar því sýslunefndin fastlega
á alþingismenn kjördæmisins að bera fram frumvarp á næsta Alþingi til breytinga
á téðum lögum þess efnis, að ríkið láti byggja héraðsskóla í Austur-Skaftafellsýslu,
er sé eign rikisins."

Samþykkt samhljóða.

F. h. sýslunefndar Austur-Skaftafellssýslu,

Einar Oddsson.

Fylgiskjal V.

Samþykktir bændafundar í Austur-Skaftafellssýslu.
1. Fulltrúafundur bænda í Austur-Skaftafellssýslu, haldinn i Mánagarði í Nesj-

um dagana 21.-22. nóv. 1964, vill árétta samþykkt sýslufundar Austur-Skaftafells-
sýslu þessa árs um að skora á fræðsluráð sýslunnar og þingmenn Austurlandskjör-
dæmis að vinna að því í sameiningu, að miðskóli verði stofnaður í Austur-Skafta-
fellssýslu hið allra fyrsta. Enn fremur bendir fundurinn á, að fullnaðarlausn fæst
ekki á þessu máli fyrr en heimavist fyrir slíkan skóla er fyrir hendi.

2. Fulltrúafundur bænda í Austur-Skaftafellssýslu, haldinn í Mánagarði í Nesj-
um dagana 21.-22. nóvember 1964, beinir þeirri ósk tíl þingmanna Austurlands-
kjördæmis, að unnið verði að þvi hið allra bráðasta að reisa nægilega marga héraðs-
gagnfræðaskóla í dreifbýli landsins. Jafnframt verði sú breyting gerð á lögum um
héraðsskóla. að skylduákvæði um fjárframlög viðkomandi héraðs sé af þeim létt.


